Урок развіцця мовы “Чарадзейная сіла мастацтва”

Мэта ўрока: замацоўваць навыкі стварэяyя звязных выказванняў на літаратурныя тэмы, прапанаваныя аўтарамі падручніка для абагульнення па раздзеле.

У пачатку ўрока настаўнік на дошцы запісвае некалькі тэм, каб у вучняў была магчымасць выбару.

Прыкладныя тэмы для выказванняў:

1. У чым, на вашу думку, тоіцца чарадзейная сіла мастацтва?

2. Што такое талент?
3. Якімі здольнасцямі павінен валодаць таленавіты чалавек - мастак, музыка, паэт?

4. Чым падабаецца вам гусляр з паэмы Янкі Купалы «Курган»?
5. Што такое мастацтва?
6. Якімі паказаны паны ў народнай казці “Музыка-чарадзей”?
Прапанаваныя загалоўкі звязных выкязванняў ужо вызначылі не толькі тэму, ідэю, але і тып маўлення.

Вызначаныя тэмы патрабуюць разважання.

Задача, якая стаіць перад вучнямі, дастаткова канкрэтная: адказаць на пастаўленае пытанне.

Падрыхтоўка да звязнага выказвання зводзіцца да перадачы ў сістэматызаваным выглядзе думак і аргументаў, якімі будзе карыстацца вучань.

Больш падрабязна, як рыхтаваць звязнае выказванне-разважанне, вучні знаёміліся на ўроках мовы і пры падрыхтоўцы адказаў на праблемныя пытанні на папярэдніх уроках літаратуры.

Настаўнік запрашае да дошкі вучня і дае яму заданне:

♦
Прыгадаць і запісаць схему пабудовы выказвання-разважання.

1. Тэзіс

2. Аргументы (доказы, матывы, абгрунтаванні), прыклады.
3. Вывад або заключэнне. 
Правядзіце франтальнае апытванне:
· Што з'яўляецца тэзісам?

· Як вы разумееце паняцці «аргументы» і «прыклады»?

  ♦ Якім павінен быць вывад?

Вучні прыгадаюць, што тэзіс – гэта дакладны адказ на пастаўленае пытанне, яго яшчэ можна назваць асноўнай думкай выказвання. Тэзіс - гэта заўсёды сцвярджэнне. А калі нешта сцвярджаем, то патрэбны доказы, аргументы і прыклады, якія дапамогуць гэта зрабіць. Вывад альбо заключэнне — абагульненне выказанага або сціслае паўтарэнне галоўнай думкі (тэзіса) вашага выказвання. Часам да гэтай схемы дадаецца ўступ, каб увесці ў праблему, зразумець яе.

     ♦Прывядзіце прыклад выказвання-разважання на пытанне: якімі паказаны паны ў народнай казцы «Музыка-чарадзей»? Адказ павінен складацца толькі з тэзіса - аргументаў - вываду.

Прыкладны тэкст адказу:

Паны ў народнай казцы «Музыка-чарадзей» – гэта ўвасабленне агіднага, нікчэмнага, брыдкага, бо яны хацелі звесці са свету музыку: хацелі яго забіць або ўтапіць. Калі ж гэта не атрымалася, згаварыліся з чарцямі, і тыя наслалі на музыку дванаццаць галодных ваўкоў. Таму паны ў гэтай казцы выступаюць як цёмныя сілы.

· Знайдзіце ў тэксце тэзіс.

· Зачытайце толькі аргументы.

· Якім будзе вывад?

Пажадана было б выкарыстаць у выказванні факты з прачытаных твораў або цытаты.

Якія радкі з казкі можна скарыстаць у якасці цытат? (Стаў музыка панам «упоперак дарогі, як костка ў горле»; музыка «ліхім панам без нажа сэрца рэзаў».)

Па магчымасці падбярыце і эпіграф - выказванне, якое змяшчаецца адразу пасля загалоўка і перадае асноўны сэнс наступнай размовы, выказвання або зместу твора.

· У казцы адшукайце радкі, якія б перадавалі асноўны сэнс вашага выказвання і якія можна было б узяць у якасці эпіграфа. («Паны і чэрці - аднае шэрсці».)

· А цяпер адкажыце на гэтае ж пытанне, выкарыстаўшы эпіграф і цытаты. Выкажыце і вашы ўласныя адносіны да паноў.

Звярніце ўвагу на тое, што вучням даволі складана падабраць эпіграф, таму можаце прапанаваць некалькі выслоўяў на выбар (яны папярэдне запісаны на дошцы):

У літаратуры, як і ва ўсім, талент – гэта сімвал адказнасці. (Шарль дэ Голь)

I такі быў той музыка-чарадзей, што захоча, тое з сэрцам зробіць. (Народная казка)

Каб крануць нас да слёз, сам зарыдай, паэт. (Н. Буало)

Калі музыка плача, то разам з ёю плача ўсе чалавецтва, уся прырода. (А. Бергсан)

Неабходна адзначыць, што прапанаваныя тэмы дастаткова складаныя, яны патрабуюць сур'ёзнага роздуму і, магчыма, не ўсе вучні змогуць даць аргументаваны адказ на гэтыя пытанні. Таму для часткі вучняў заданні можна спрасціць. Напрыклад, настаўнік сам фармулюе тэзіс да тэмы, а вучні толькі падбіраюць аргументы і спрабуюць зрабіць вывад, або, наадварот, настаўнік прапаноўвае аргументы, а тэзіс і вывад - вучні: (Што такое талент? Талент - паэтычнае майстэрства, памножанае на прыродную паэтычную здольнасць...) Як абагульненне перад самастойнымі звязнымі выказваннямі вучняў можна прапанаваць пазнаёміцца з выступленнем на тэму “Што такое талент?”.

               Што такое талент?

I такі быў той музыка-чарадзей: 
што захоча, тое з сэрцам зробіць.

Народная казка
На працягу некалькіх урокаў мы знаёміліся з творамі пра таленавітых людзей. Гэта героі народных казак, твораў Максіма Багдановіча, Якуба Коласа, Генрыка Сянкевіча, Янкі Купалы.

Мы параўноўвалі герояў, знаходзілі агульнае, вызначалі адрозненне і прыйшлі да вываду, што ўсіх таленавітых людзей яднае здольнасць пранікнёна адчуваць і бачыць навакольны свет. Іх успрыманне свету такое вострае, што, назіраючы за прыродай ці слухаючы музыку, героі забываюцца на свой занятак і на саміх сябе. Напрыклад, як герой урыўка «У яго быў свет цікавы...» Сымонка, у душы якога «ўсе з'явы сам мелі адбіццё», або Янка, герой твора «Янка-музыка», які мог забыцца пра ўсё на свеце і слухаць «гранне ветру на вілах».

Я спачатку не мог зразумець, як гэта можна так сябе адчуваць, каб забыць пра ўсё на свеце, і вырашыў праверыць. Я стаў старанна ўслухоўвацца ў мелодыі, але нічога не атрымлівалася. Спрабаваў яшчэ і яшчэ. Я ўжо страціў надзею і нават пра гэта перастаў думаць. Але аднойчы я заслухаўся музыкай так, што сам забыўся пра ўсё на свеце. Яна нібы падхапіла мяне і панесла ў іншы свет – чароўны і таямнічы. Я слухаў гукі, якія ліліся і ліліся. Яны спачатку налоўніл мяне, потым пакой, а далей, здаецца, цэлы свет. Праўда, са мною гэта было толькі аднойчы.

Цяпер я магу на ўласным вопыце сцвярджаць, што талент – гэта яшчэ і ўменне перадаваць убачанае або пачутае іншым людзям. А створаны таленавітым мастаком літаратурны, музычны твор або твор жывапісу будзе выклікаць у сэрцах людзей розныя чалавечыя пачуцці: жальбу або роздум, смутак або радасць. Таленавіты чалавек, як і герой народнай казкі “што захоча, тое з сэрцам зробіць”.

Апошні этап урока - выказванні вучняў.  Пры гэтым пажадана, каб вучні самастойна знаходзілі недакладнасці ў выступленнях аднакласнікаў і спрабавалі іх выправіць.

Дамашняе заданне. Дапрацаваць свае выказванні, аформіць іх на асобных лістах.



